
AUTIZM SINDROMLI 
BOLALARNI MAKTAB 
TAʼLIMIGA TAYYORLASHDA 
MULOQOT KO‘NIKMALARINI 
RIVOJLANTIRISHDA 
KORREKSION ISHLAR
Nabiyev Ravshanjon Shavkatjon o‘g‘li
Qo‘qon DU Maxsus pedagogika kafedrasi o‘qituvchisi

ORCID: 0009-0006-4764-6257
Annotatsiya: Ushbu maqolada autizm sindromiga chalingan bolalarni maktab taʼlimiga tayyorlash va ularda kuzatiladigan 
muloqot xususiyatlari ilmiy hamda nazariy jihatdan atroflicha yoritilgan. Muloqotning turli shakllari va ularni rivojlantirish 
bo‘yicha maktabga tayyorlash jarayonlari haqida so‘z yuritilgan. Autizm sindromli bolalarni maktabga tayyorlashda turli 
usul va vositalardan foydalanilgan. Psixologo-pedagogik yondashuvlar orqali autizm sindromli o‘quvchilarni o‘rganish 
imkoniyatlari ochib berilgan.

Kalit so‘zlar: autistik sindromli bolalar, muloqot, nutq faoliyati, bilish jarayonlari, spektr, maktab taʼlimi, xulq-atvor, diqqat, 
xotira, tafakkur.
Abstract: This article provides a scientific and theoretical analysis of the preparation of children with autism syndrome 
for school education, as well as the communication characteristics commonly observed in them. The study discusses 
various types of communication issues and the educational interventions used to prepare these children for school. Mul-
tiple methods and tools have been employed during the preparation phase. The use of psychological and pedagogical 
approaches enables an in-depth understanding of students with autism syndrome.

Key words: children with autistic syndrome, communication, speech activity, cognitive processes, spectrum, school edu-
cation, behavior, attention, memory, thinking.
Аннотация: В данной статье научно и теоретически рассматриваются вопросы подготовки детей с синдромом 
аутизма к школьному обучению, а также особенности их коммуникации. Освещаются формы общения, встре-
чающиеся у таких детей, и мероприятия по подготовке к школе. В процессе адаптации применялись различные 
методы и средства. С помощью психолого-педагогических подходов раскрываются возможности изучения уча-
щихся с аутистическим синдромом.

Ключевые слова: дети с аутистическим синдромом, коммуникация, речевая активность, когнитивные процессы, 
спектр, школьное образование, поведение, внимание, память, мышление.

KIRISH
“Autizm” atamasi ilk bor nemis psixiatrı Eygen Bleyler tomonidan 1911-yilda ishlatilgan bo‘lib, u bu terminni 

shizofreniyaga chalingan bemorlarning o‘zini parvarish qilish holatini ifodalash uchun qo‘llagan. Bunday holatda 
shaxs tashqi voqelikdan uzilib, o‘z xayollari dunyosiga sho‘ng‘iydi. Ushbu atama hozirgi kunga qadar butun 
dunyoda keng qo‘llanilib kelinayotgan bo‘lsa-da, uning aniq sababi hali hanuz to‘liq aniqlanmagan.

Bleyler tomonidan taklif etilgan klinik ta’rif xorijiy psixiatriya ilmida autizmni xulq-atvordagi haqiqatdan 
chekinish, ya’ni shaxsning ichki tajribalar dunyosiga ongli yoki ongsiz ravishda aqliy og‘riqlarga qarshi psix-
ologik himoya vositasi sifatida qaraladi. Bu holat insonni tashqi haqiqatdan yiroqlashtirib, chidab bo‘lmas vazi-
yatlardan qochishga xizmat qiladi.

Rus psixiatriyasida autizmga yondashuv ham o‘ziga xosdir. Masalan, V.P. Osipov autizmni “ajralish” – ya’ni 
“Men” ongini va shaxsiyatni buzuvchi holat, atrof-muhit bilan adekvat munosabat o‘rnata olmaslik deb ta’ri-
flagan. Shlyarovskiy (1928-yil) esa autistik bemorlarni dunyodan chekinib, boshqa insonlardan begonalashgan 
shaxslar sifatida ko‘rsatgan.

Bir asrdan buyon “autizm” atamasi psixiatriyada keng qo‘llanib kelmoqda va bu tushuncha shaxsda qo‘shma 
faoliyatga moyillik yo‘qligi, izolyatsiyalashgan turmush tarziga intilish, o‘z fikrlariga haddan ortiq sho‘ng‘ish, 
o‘z-o‘zini anglashdagi buzilish hamda psixologik himoya shakllari bilan izohlanadi.

Bugungi kunga qadar autizmning mohiyati to‘liq ochilmagan. Autizm muammosi asosan muloqot muammosi 
bilan chambarchas bog‘liq bo‘lib, bu psixologiya fanining keng o‘rganilgan yo‘nalishlaridan biridir. Umumpsi
xologik yondashuv asosida V.E. Kogan autizmga quyidagicha ta’rif beradi: autizm – bu psixopatologik sindrom 
bo‘lib, u muloqotning yetishmasligi bilan kechadigan asosiy tizimli buzilishlar yoki aloqa uchun zarur shart-
sharoitlarning nomutanosib rivojlanishi, shuningdek, fikrlash va xatti-harakatlarga muloqotning tartibga soluvchi 
ta’sirining ikkilamchi yo‘qolishi bilan xarakterlanadi.

Muloqot uchun zaruriy shartlar quyidagilardan iborat:
•	 axborotni adekvat qabul qilish va talqin qilish qobiliyati;
•	 ifodali va yetarli aloqa vositalarining mavjudligi;
•	 fikrlash va xatti-harakatlarga tartibga soluvchi ta’sir orqali o‘zaro tushunish;
•	 xatti-harakatlarni rejalashtirish va moslashtirish, muloqot usuli va uslubini tanlash imkoniyati.

Shunday qilib, autizm shaxsning aqliy rivojlanishidagi buzilish sifatida qaraladi. Uning asosiy belgisi – atrof-
muhit va boshqa odamlar bilan muloqot qilishdagi qiyinchiliklar, hissiy aloqalarni o‘rnatishdagi muammolardir. 
Erta yoshda namoyon bo‘ladigan autizm holati “erta bolalik autizmi” (RDA) deb ataladi. Bu holatda bola muloqot 
xatti-harakatlarida doimiy va o‘ziga xos buzilishlar bilan tavsiflanadi. RDAning asosiy xususiyati – kontaktsizlik 
bo‘lib, u bola hayotining birinchi yilidanoq sezilishi mumkin, ammo ayniqsa 2–3 yoshda yaqqol namoyon bo‘ladi.

MAVZUGA OID ADABIYOTLAR SHARHI
Hozirgi vaqtda erta bolalik autizmini tushunishga qaratilgan turli nazariy yondashuvlar mavjud. Bu yon

dashuvlarni chuqurroq o‘rganish uchun erta bolalik autizmi muammosini xorijiy va mahalliy psixiatriya hamda 
psixologiya tarixidagi tadqiqotlar asosida tahlil qilish muhimdir.

V.M. Bashina erta bolalik autizmini o‘rganish tarixida to‘rtta asosiy bosqichni ajratib ko‘rsatadi. Birinchi 
bosqich – prenozologik davr bo‘lib, u XIX asr oxiri – XX asr boshlarini qamrab oladi. Bu davrda yolg‘izlik va 
g‘amxo‘rlik istagi kuchli bo‘lgan bolalar to‘g‘risida ayrim eslatmalar uchraydi. Mazkur bolalar atrof-muhit bilan 
o‘zaro aloqada qiyinchilikka duch kelgan. Shu davr tibbiy adabiyotlarida autistik xulq-atvorning individual tavsi-
flari, odatda tug‘ma miya kasalliklari yoki aqliy zaiflik bilan bog‘langan holda berilgan.

Mazkur bosqichda E.M. Itardning (Itard) yovvoyi tabiatda yashagan bolalar bo‘yicha olib borgan tadqiqot-
lari alohida qiziqish uyg‘otadi. U Aveyron o‘rmonlarida 11–12 yoshda topilgan Viktor ismli bolaning ijtimoiy 
xatti-harakatlarini o‘rganib chiqqan. Maxsus o‘qitish metodlari yordamida u Viktorning ijtimoiy adaptatsiyasini 
sezilarli darajada yaxshilashga erishgan.

Autizm asosan rivojlanish buzilishi bo‘lib, u ijtimoiy o‘zaro ta’sir va muloqotda jiddiy qiyinchiliklar, takror-
lanuvchi va cheklangan xatti-harakatlar bilan tavsiflanadi. Bu belgilar odatda bola 3 yoshga to‘lguniga qadar 
paydo bo‘lishi mumkin. Autizm spektri buzilishi turlicha simptomlarga ega bo‘lib, ularning kelib chiqish sabablari 
va davolash yo‘llari hozircha to‘liq aniqlanmagan.

TADQIQOT METODOLOGIYASI
Hozirgi vaqtda autizm spektri buzilishlari genetik va ekologik omillarning kombinatsiyasi natijasida yuzaga 

kelishi mumkin, deb hisoblanadi. Tadqiqotlar shuni ko‘rsatadiki, homiladorlik davrida spirtli ichimliklar yoki kokain 
kabi psixoaktiv moddalar ta’siri bolaning autizmga chalinish ehtimolini oshirishi mumkin. Autizm inson miyasi-
ning ma’lumotni qayta ishlash faoliyatiga ta’sir qiladi, biroq bu qanday ro‘y berishi hali to‘liq aniqlanmagan.

Semptomlar autizm spektri buzilishining turiga qarab har xil bo‘lishi mumkin. Masalan, mutaxassislar 
Asperger sindromi va klassik autizmni ajratib ko‘rsatishadi. Bugungi kunda autizmni to‘liq davolovchi usul 
mavjud emas. Biroq nutq terapiyasi yoki xulq-atvor terapiyasining ayrim shakllari ushbu holatdagi shaxslarga 
ijtimoiy moslashuvga va nisbatan normal hayot tarziga erishishda yordam berishi mumkin.

Boshqa tomondan, ayrim mutaxassislar autizmni kasallik emas, balki inson miyasi faoliyatining o‘ziga xos 
shakli sifatida ko‘radilar va bu holatni tuzatishga emas, balki tushunishga va qabul qilishga harakat qilish kerak-
ligini ta’kidlaydilar. Bugungi kunga kelib, autizm butun dunyo bo‘ylab taxminan 25 million kishiga ta’sir ko‘rsat-
moqda va bu ko‘rsatkich 1960-yillardan buyon izchil oshib bormoqda.

Autizm belgilari: Autizm o‘zgaruvchan kechuvchi neyropsixologik buzilish bo‘lib, har bir insonda turli 
alomatlar va darajalarda namoyon bo‘ladi. Shu sababli, tashxis birgina alomatga asoslanmaydi, balki bir nechta 
belgilar mavjudligi asosida belgilanadi. Autizm belgilari odatda to‘rt yo‘nalishda tasniflanadi: ijtimoiy rivojlanish, 
muloqot, takrorlanuvchi xatti-harakatlar va boshqa alomatlar.

Ijtimoiy rivojlanish: Autizm va boshqa rivojlanish buzilishlarini farqlovchi asosiy omillardan biri bu ijti-
moiy o‘zaro ta’sirdagi kamchiliklardir. Ushbu holatga chalingan shaxslar boshqalar bilan o‘zaro munosabatda 
bo‘lishda jiddiy qiyinchiliklarga duch kelishadi. Bunday muammolar hayotning dastlabki yillaridanoq paydo 
bo‘ladi. Autistik bolalar ijtimoiy ogohlantirishlarga kamroq e’tibor berishadi, kamroq tabassum qilishadi, o‘z 
ismiga nisbatan sust javob qaytarishadi. Bu belgilar bola ulg‘aygan sari kuchayib boradi.

Autizm spektri buzilishi ijtimoiy rivojlanishning ko‘plab jihatlariga salbiy ta’sir qiladi. Ushbu holatdagi bolalar 
boshqalarning ko‘zlariga to‘g‘ridan-to‘g‘ri qaray olmaydi, empatiya ko‘rsatishda sust bo‘ladi va boshqalarning 
hissiyotlarini anglashda yoki real deb qabul qilishda qiynaladilar. Ular o‘zlarini ifoda etishda ishora qilish, qo‘l 
silkitish, bosh qimirlatish kabi oddiy vositalardan foydalana olmaydi. Shuningdek, takrorlanuvchi harakatlar – 
masalan, qo‘lni silkitish, tanani chayqatish, buyumlarni qatorlashtirish – odatda kuzatiladi.

Bu bolalarda biror televizion ko‘rsatuv, o‘yinchoq yoki harakatga nisbatan haddan tashqari cheklangan va 
intensiv qiziqish bo‘lishi mumkin. Bunday xatti-harakatlar ko‘pincha qat’iy qoidalarga rioya qilishga intilish bilan 
kechadi. Shunday holatlar autizmning o‘ziga xos jihatlaridan biri hisoblanadi.

Davolash: Autizm uchun hozircha ma’lum va tasdiqlangan davo yo‘q. Biroq erta nutq va xulq-atvor terapi-
yasi orqali bolalarda o‘z-o‘zini parvarish qilish, ijtimoiy va kommunikativ ko‘nikmalarni shakllantirishda sezilarli 
yutuqlarga erishish mumkin.

Shunga qaramay, autizm ko‘p yillar davomida aqliy zaiflik, shizofreniya va boshqa ruhiy buzilishlar belgisi 
sifatida o‘rganilgan. Faqat 1981-yildan boshlab bolalar autizmi alohida va mustaqil nuqson sifatida e’tirof etilgan.

TAHLILLAR VA NATIJALAR
Autizmga chalingan bolalar bilan ishlash jarayoni bosqichma-bosqich amalga oshiriladi. Eng avvalo, bola 

bilan munosabat o‘rnatish bosqichi muhim ahamiyatga ega bo‘lib, bu jarayonda magnitli jetonlar, ko‘rgazmali 
dars taxtasi, bolaga yoqadigan buyumlar, yeguliklar yoki o‘yinchoqlardan foydalaniladi. Bolani so‘rashga 
o‘rgatish uchun bola yoqtirgan narsa vosita sifatida qo‘llaniladi. Dastlabki bosqichda bola hech qanday talab 
qo‘yilmasdan so‘ragan narsasini oladi. Keyin u rasmi bo‘lmagan kartochkani defektologga beradi va evaziga 
istagan narsasini oladi. Agar bola bu jarayonni tushunmasa, “farishta” deb ataluvchi yordamchi – bolaning 
harakatlarini orqadan boshqaruvchi shaxs – unga yordam beradi. Keyingi bosqichda bola rasmi yo‘q kartoch-
kani uzoq masofadan olib kelib topshiradi va istagan narsasini oladi. Uchinchi bosqichda esa bola istagan 
buyumining rasmi tushirilgan kartochkani olib kelib defektologga beradi. To‘rtinchi bosqichda esa defektolog 
bolaga teskari qarab turgan bo‘ladi, bola esa orqadan chaqirib, kartochkani topshirgachgina kerakli buyumni 
oladi.

Bolaning darsga bo‘lgan e’tiborini shakllantirishda jetonlar tizimidan foydalaniladi. Dars boshlanishidan 
oldin bolaga o‘quvchi rasmi tushirilgan kartochka ko‘rsatiladi va “Sen bir oz o‘ynaysan, keyin dars” degan 
ogohlantirish beriladi. Ushbu ogohlantirish 3 marta takrorlanadi: birinchisida – 3 daqiqa, ikkinchisida – 1 daqiqa, 
uchinchisida esa – 15 soniya kutiladi. So‘ng “Endi dars!” degan signal orqali bola stolga o‘tkaziladi va unga 
ketma-ket 10 ta jeton beriladi. Jetonlar tugagach, tanaffus boshlanadi. Bu jarayon bolaga qo‘ng‘iroqcha rasmi 
tushirilgan qog‘oz orqali tushuntiriladi: “Sen dars qilding, endi tanaffus”. Har bir dars oxirida bolani rag‘batlan-
tirish maqsadida unga yoqadigan buyum yoki yegulik beriladi. Bu vosita darsga bo‘lgan qiziqishni oshiradi, 
ammo dars boshlanishi bilan rag‘batlantiruvchi narsa olib qo‘yiladi.

Keyingi bosqichda bolada taqlid asosidagi harakatlarni shakllantirish ishlari olib boriladi. Bu darslar ikki 
yo‘nalishda tashkil etiladi: nutqsiz va nutqli. Nutqsiz usulda defektolog bolaga harakatlarni bevosita namoyish 
qilib, “Bajar” buyrug‘i orqali uni takrorlashga undaydi. Harakatlar qatoriga chapak chalish, qo‘l ko‘tarish, taqil-
latish, burnini yoki boshini ushlash, barmoqlarini tekkizish, sakrash, oyoqlarini to‘ppilatish, qo‘llarini aylantirish 
kabi topshiriqlar kiradi. Nutqli usulda esa har bir harakat nomi bilan aytiladi: “Chapak chal”, “Qo‘lingni ko‘tar”, 
“Burningni ko‘rsat”, “Boshingni ko‘rsat” va hokazo. Har bir to‘g‘ri bajargan harakati uchun bolaga jeton beriladi. 
10 ta jetondan so‘ng esa tanaffus beriladi.

Moslashtirish va guruhlashni o‘rgatish bosqichi bolaning tafakkurini rivojlantirishda asosiy o‘rin tutadi. 
Moslikni aniqlash mashqlari ranglar, sonlar va harflar bilan olib boriladi. Rangli doirachalar 10 xil rangda 
2  nusxada tayyorlanadi, ularning biri stolga teriladi, ikkinchisi defektolog qo‘lida bo‘ladi. Bola har bir rangli 
doirani mos joyiga joylashtirishi kerak. Xuddi shu tartibda 0 dan 9 gacha bo‘lgan sonlar ham o‘rgatiladi. Harflarni 
moslashtirish mashqlari ham xuddi shu tartibda tashkil etiladi. Bunda asosiy maqsad – rang, son yoki harfni 
o‘rgatish emas, balki o‘xshashlikni aniqlashni o‘rgatishdan iborat.

Guruhlashni o‘rgatishda esa turli xil buyumlar to‘plamidan – qoshiqlar, sanchqilar, taroqlar, stakanlar, 
qalamlar va ruchkalar – foydalaniladi. Dastlab 2 xil buyum tanlanadi va stol ustiga 2 ta oq fon qo‘yiladi. Buyumlar 
bolaga birma-bir beriladi, u esa ularni tegishli fonda guruhlab ajratishi kerak bo‘ladi. Bola xatoga yo‘l qo‘ysa, 
defektolog yordam beradi. Keyinchalik buyumlar soni bosqichma-bosqich 5 tagacha oshiriladi. Bolaning bilish 
darajasiga qarab darhol 3–5 tagacha buyum to‘plami ham ishlatilishi mumkin.

Yozuv ko‘nikmalarini shakllantirish bosqichi ham muhim ahamiyatga ega bo‘lib, u o‘z ichiga bir nechta 
bosqichlarni oladi. Dastlabki bosqichda bola turli shakllar chizilgan qog‘oz ustidan chiziqlarni kuzatib yozadi. Bu 
jarayonda bola topshiriqni mustaqil bajarmaguncha, defektolog unga yordam ko‘rsatadi. Ushbu bosqichlarda 
nafaqat yozuv, balki harakatni boshqarish, e’tibor va muvofiqlik ham shakllantiriladi.

XULOSA VA TAKLIFLAR
Xulosa o‘rnida aytish joizki, autizm sindromiga chalingan bolalar bo‘yicha olib borilgan so‘rovnoma ota-

onalar bilan bevosita aloqada o‘tkazildi. So‘rovnomaning asosiy maqsadi – bolalarda autizmga xos belgilar 
mavjudligini aniqlashdan iborat bo‘lib, savollar to‘rtta asosiy yo‘nalish bo‘yicha ishlab chiqildi. Har bir savolga 
ota-onalar “ha”, “yo‘q” yoki “ba’zida” tarzida javob qaytardilar va natijalar statistik tarzda tahlil qilindi.

So‘rovnoma natijalariga ko‘ra, 15 nafar bola orasidan 5 nafarida yengil darajadagi, 8 nafarida o‘rta dara-
jadagi va 2 nafarida og‘ir darajadagi autizm sindromi belgilari aniqlangan. Biroq, faqatgina so‘rovnoma asosida 
bolaning umumiy holati yoki psixologik portretini to‘liq shakllantirib bo‘lmasligi inobatga olindi. Shu bois keyingi 
bosqichda bolalarni erkin muhitda kuzatish orqali aniqlik kiritish maqsad qilindi. Kuzatuv davomida natijalari 
farqli bo‘lgan uch nafar bolaning o‘ziga xos xatti-harakatlari muntazam qayd etib borildi.

Kuzatuv natijalari ularning ayrim umumiy va o‘ziga xos jihatlari mavjudligini ko‘rsatdi. Umumiy belgilarga 
– ko‘zga qaramaslik, atrofdagilarga befarqlik, o‘z ismiga sust reaksiya, o‘yinchoqlardan maqsadga muvofiq 
foydalanmaslik, ma’noli nutqning mavjud emasligi va o‘z dunyosida “sayr” qilish kabi xatti-harakatlar kiradi. Bu 
belgilar autizm sindromli bolalarning atrof-muhit bilan muloqotdagi sustligi va izolyatsiyalangan holatda hayot 
kechirayotganini ko‘rsatadi.

Shundan kelib chiqqan holda, autizmli bolalar bilan olib boriladigan korreksion-tarbiyaviy ishlarning asosiy 
maqsadi ularni ijtimoiy muhitga moslashtirish, jamiyat bilan bog‘lanish imkoniyatini yaratish va ularni ichki 
qobig‘idan chiqarishga xizmat qilishidir. Shu bois, pedagogik va psixologik yondashuvlar har bir bola shaxsiyati 
va ehtiyojlariga mos tarzda yo‘naltirilishi lozim.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

